
Salam əziz dostum,  

Qusarım! 
Hələ uşaqlıq illərimdən doğulub bo-

ya-başa çatdığım Quba rayonu ilə qonşu, 
dost və qardaş olan Qusar və qusarlılar 
mənim üçün doğma və əziz insanlara çev-
riliblər. Belə ki, babamı erkən itirən atam 
və əmilərim mənə tez-tez nəql edirdilər ki, 
faşistlərlə müharibədən sonrakı çox ağır 
illərdə onlar Qusarın uzaq kəndləri olan 
Sudur, İmanqulu, Düztahirə gedərək, öz-
ləri ilə əllərində gücləri çatan qədər qoz, 
fındıq, meyvə qurusu aparıb orada arpa-
ya, buğdaya, başqa zəruri ərzaqlara dəyi-
şib qayıdardılar. 

Təkcə mənim doğmalarım deyil, qonşu 
kəndlərdən də Qusarın yaxın-uzaq oba və 
yurdlarına çox sayda ailələrin gediş-gəliş-
ləri olubdur və bu yolla çoxları aclığın acı-
masız caynaqlarından qurtula biliblər. Bu 
insanlar həmin yolu qış aylarında, tarla-
larda əl-ayağın yığışıldığı məqamlarda və 
çox vaxt da piyada gedib-gəliblər. Təxmini 
hesablamalarıma görə, hər dəfə azı 70-90 
kilometrə yaxın yol qət ediblər. 

Atam və əmilərim çoxdandır ki, dünya-
larını dəyişiblər. Amma onların saf, mərd, 
qonaqpərvər Qusar camaatı barədə köv-
rək söhbətləri heç vaxt yadımdan çıxmır. 
Doğmalarımın təsirli həyat hekayətlərin-
dən hasil etdiyim qənaət bu idi ki, o ağır, 
çətin dönəmlərdə insanlar bir-birlərini 
qoruyub saxlamaq üçün əllərindən gələn 
yaxşılıqları ediblər. 

O vaxtdan qəlbimdə Qusar rayonun-
dan olan bütün sadə, dostcanlı, xeyirxah 
insanlara xüsusi rəğbət yaranıb. Mən hər 
zaman bu fikirdəyəm ki, burada heç vaxt 
əsl dostluğa, qardaşlığa nankor çıxan-
lar olmayıb, inşallah bundan sonra da 
heç vaxt olmayacaq. Zərrə qədər şübhə 
etmirəm ki, Qusar sakinləri də Qubanın 
kəndləri, əhalisi, eləcə də ölkəmizin digər 
bölgələrində yaşayan həmvətənlərimiz 
barədə eyni fikir və düşüncədədirlər. 

Zaman keçdikcə, mənim özümün də 

Qusardan olan çox sayda tanışlarım, dost-
larım yarandı. Bizim bir-birimizə olan dərin 
hörmətimiz, illərin sınağından çıxan dost-
luq münasibətlərimiz heç vaxt zəifləməyib, 
əksinə artıbdır, güclənibdir. Bu rayonda 
əvvəllər çox olmuşam, ərklə dost qapısı 
açmışam, hər dəfə də xoş münasibət gör-
müşəm. 

İndi isə əsas mətləbə keçək. Bu dəfə 
Qusara qarlı, şaxtalı bir qış günü “Xalq qə-
zeti”nin baş redaktoru Əflatun Amaşovun 
tapşırığı ilə bu rayonun əmək kollektivləri-
nin son illər ərzində əldə etdikləri uğurlar, 
qarşıya qoyulan mühüm hədəflər, ən əsa-
sı bu layihələri böyük həvəslə icra edən iş-
güzar, mehriban insanlar barədə yazmaq 
üçün yola düşmüşdüm. Yol boyu yalqız 
deyildim, yuxarıda qeyd etdiyim kövrək 
xatirələrim bir-bir yadıma düşür, bu hisslər 
qəlbimi isidir, ürəyimi sevindirirdi. 

Budur, Qubanın sahillərinə sığındığı 
gursulu Qudyalçayı arxada qoyaraq, sərt 
dönüşlü dağ yolu ilə üzü yuxarı Qusar 
rayonunun ərazisinə daxil olmuşam. Bir 
neçə kilometrdən sonra, Qusarçaya çatı-
ram. Nəhayət, möhtəşəm Şahdağ bütün 
əzəməti ilə gözlərim önündə canlanır. 

Deməli, mənzil başındayam. Axı, Qu-
sar şəhəri və rayonun çox sayda kəndləri 
bu məğrur dağların ətəklərində yerləşir. 
Bu heyrətamiz məkanın gözəlliyinə hey-
ran qalıram. Sinəmdən qeyri-ixtiyari ola-
raq bir nida qopur: Şahdağ vüqarlı mərd 
insanların yurdudur, Qusar! 

Bəli, bura Azərbaycanımızın ən gözəl 
guşələrindən biridir, ölkəmizin şimala açı-
lan qapısıdır. Bu torpağın suyu bol, tor-
paqları bərəkətlidir. Bu yurdun ən böyük 
sərvəti isə qəlbi doğma torpağa, Vətənə 
bağlı, saf arzulu, saf niyyətli, xüsusi vur-
ğulamaq istəyirəm, kələk, hiylə və haram 
bilməyən, dostluğa, qardaşlığa sədaqətli 
insanlarıdır. 

Onun sinəsini  
9 medal bəzəyir... 

Qusarda haqqında ilk olaraq söhbət 
açacağım şəxs dövlət qulluqçusudur. 
Onunla Qusar Rayon İcra Hakimiyyətinin 
(RİH) yeni, müasir üslubda inşa edilən in-

zibati binasında cəmi bir neçə dəqiqə əv-
vəl görüşüb tanış olmuşam. Özümü təq-
dim etdim, o da nəzakətlə adını, soyadını 
dedi. 

Turab Allahverdiyev artıq iki ilə yaxın-
dır ki, Qusar RİH aparatının Vətən müha-
ribəsi iştirakçıları və şəhid ailələri ilə işin 
təşkili şöbəsinin müdiri vəzifəsində çalışır. 
Hiss olunur ki, çox məsuliyyətli insandır, 
vəzifəsinin öhdəsindən gəlmək üçün əlin-
dən gələni etməyə hazırdır. 

Turab müəllim rayonda Vətən müha-
ribəsi qaziləri ilə bağlı keçirilən görüşdən 
təzəcə qayıtmışdı. Vaxt itirmədən hazır-
layacağım yazı üçün bəzi qeydlər götür-
məyə başladım. 

Kabinet isti idi. Pencəyimi çıxarıb şkaf-
dan asmaq istəyəndə, orada hərbi mayor 

zabiti forması gördüm. Pencəyin yaxasın-
da 9 medal vardı. 

Aramızda belə bir mükalimə oldu: 
– Bu hərbi forma sizindir? 
– Bəli, mənimdir. Mən 44 günlük şanlı 

Vətən müharibəsinin iştirakçısı olmuşam. 
Bir çox bölgələrimizin azad olunmasında 
şəxsən iştirak etmişəm. İndi ehtiyatda olan 
mayoram. 

Bu söhbətdən sonra qarşımda oturan 
şəxsə –dövlət qulluqçusu sayılan məmura 
qəlbimdə xüsusi hörmət yaranmışdı. Mən 
onu böyük diqqətlə dinləyirdim.

– Müharibə insanı xaraktercə mərd, 
güclü edir. Mən o çətin, gərgin günlərdə 
təkcə döyüşmürdüm, həm də Azərbay-
canımızın hər yerindən çox sayda dostlar 
qazanırdım. İndi döyüşçü dostlarım mənə 
tez-tez zəng edirlər, məni evlərinə qonaq 
dəvət edirlər. 

Həmin an ürəyimdən belə bir fikir 
keçdi. “Həqiqətən, Azərbaycan böyük və 
mehriban bir ailədir!” Qəlbimdən keçənləri 
ucadan səsləndirəndə Turabın simasında 
xoşbəxt bir ifadə yarandı. Ani sükutdan 
sonra bu dəfə Turab məndən soruşdu:  

– Siz yəqin ki, bizim həmyerlimiz, 
Vətən Müharibəsi Qəhrəmanı Renat 
Şıxnəbiyev haqqında eşidibsiniz... 

– Əlbəttə, eşitmişəm. Bilirəm ki, Şu-
şanın ilk fatehlərindəndir. Qusarlı “canlı 
əfsanə” polkovnik Tehran Mənsimovun 
başçılıq etdiyi xüsusi təyinatlıların tərkibin-
də olub.

Cavabım həmsöhbətimi qane etsə də, 
şövqlə söhbətini davam etdirdi: 

– Düz tapdınız. Hər ikisi gözəl Şuşamı-
zın fatehlərindəndir. 

Turab Allahverdiyev sonra fəxrlə bil-
dirdi ki, Şuşanın fatehləri arasında başqa 
qusarlı hərbçilər də var. O, sonsuz qürur 
hissilə bir-bir onların adlarını çəkdi. 

Şəhid ailələri  
və qazilərə qayğı 

Qusarda şəhid ailələri və qazilərə 
həqiqətən böyük diqqət və qayğı göstərilir. 
Burada olarkən mən özüm bunun dəfələr-
lə şahidi oldum. Yeri gəlmişkən, bu həssas 
təbəqədən olan insanların özləri də rayon-
da onlara göstərilən diqqət və qayğıdan 

razılıq edirdilər. 
Qusar RİH başçısı aparatının aparıcı 

mütəxəssisi Tural Hüseynov bu barədə 
məlumat verərkən dedi ki, rayonda həm 
Birinci, həm də İkinci Qarabağ mühari-
bələri şəhidlərinin doğum və anım günləri 
ilə bağlı vaxtaşırı mərasimlər təşkil olunur. 
Bu tədbirlərə bir qayda olaraq şəhidlərin 
doğmaları ilə bərabər, el ağsaqqalları, zi-
yalılar, orta məktəblərin yuxarı sinif şagird-
ləri dəvət olunurlar. 

Yeri gəlmişkən, Tural Hüseynov özü 
də Vətən müharibəsinin fəal iştirakçısı 
olub. Hazırda ehtiyatda olan baş leyte-
nantdır. Şəhid ailələri və qazilərlə görüşlər 
zamanı Qarabağda onunla bir cəbhədə 
vuruşan döyüşçülərdən söz açmağı özünə 
şərəf bilir. 

Tural Hüseynov sonra qeyd etdi ki, iki 
il əvvəl rayonun Mucuq kəndindən olan 
İkinci Qarabağ müharibəsi şəhidi, adaşı 
Tural Əhmədovun ailəsi üçün dövlət və-
saiti hesabına Qusar şəhərində fərdi ev 
tikilib. Şəhidin anası və qardaşı hazırda 
orada yaşayır. 

Xatırladaq ki, Tural Əhmədov Cəbra-
yıl uğrunda gedən döyüşlərdə həlak olub. 
2020-ci il oktyabrın 23-də torpağa tapşırı-
lıb. Məzarı Qusardakı Şəhidlər xiyabanın-
dadır. Şəhidin dəfn mərasimində böyük iz-
diham yaşanıb. Bir çox qusarlı gənclər elə 
həmin tədbirdən birbaşa cəbhəyə yollan-
maq əzmində olduqlarını bəyan ediblər. 

2021-ci ildə 3-cü dərəcəli Vətən mü-
haribəsi qazisi Hüseynəliyev Faiq Bəhruz 
oğlu üçün də fərdi ev tikilib. Hazırda qu-
sarlı üç şəhidin --Şıxmir Ağamirov, Vüsal 
Şirinov və İlyas Niftəliyevin ailələri üçün 
fərdi evlər inşa edilir. Ən yaxın həftələr ər-
zində tikinti işləri başa çatdırılacaq. 

...Rayon Gənclər İdarəsi Qusar RİH-
in inzibati binasının beş addımlığında 
yerləşir. İdarənin müdiri Emil Əmirmətov 
söylədi ki, Azərbaycan xalqının Vətən mü-
haribəsində parlaq qələbəsi ölkəmizin hər 
yerində olduğu kimi, Qusarda da bütün 
əhali, xüsusilə də yeniyetmə və gənclər 
arasında böyük coşqu və ruh yüksəkliyi 
yaradıb. Qusarlı gənclər, rayon məktəblə-
rinin yuxarı sinif şagirdləri vaxtaşırı Bakı-
dakı Şəhidlər xiyabanını, Xocalı abidəsini 
və Qənimətlər parkını ziyarət edirlər. 

E.Əmirmətov sonra ötən il ölkə üzrə 
keçirilən “Sərhədçi” hərbi idman oyun-
larında Qusar məktəblilərinin birinci yeri 
tutması barədə fəxrlə söz açdı. Həmçinin 
bildirdi ki, bu yaxınlarda Qusarda Azər-
baycanın Milli Qəhrəmanı, şəhid Çingiz 

Qurbanovun xatirəsinə həsr olunmuş vo-
leybol üzrə rayon birinciliyi uğurla keçirilib. 

Məlumat üçün bildirək ki, İkinci Qara-
bağ müharibəsində 38 qusarlı əsgər və 
zabit həlak olub. Onların çoxunun mə-
zarı rayonda böyükdən-kiçiyə hər kəsin 
müqəddəs and yerinə çevrilən Qusar 
şəhərindəki Şəhidlər xiyabanındadır. Bu-
rada şəhidlərin məzarlarını daim təzə, tər 
güllər bəzəyir. 

Torpaqları bərəkətlidir 
Qusarın...

Yadımdadır, sovet dönəmində Quba 
və Qusar rayonlarının əmək adamları hər 
ilin sonunda “Məhsul bayramları”nı çox 
vaxt bir yerdə qeyd edərdilər. Qusarda 
keçirilən bayramda yerli müğənninin oxu-
duğu mahnının aşağıdakı misraları da xa-
tirimdədir:

“Torpaqları bərəkətlidir Qusarın,
Adamları çox hünərlidir Qusarın...”

Qusar, ilk növbədə, kənd təsərrüfatı 
rayonudur. Quba rayonu kimi, Qusar da 
özünün gözəl, barlı-bəhrəli meyvə bağ-
ları ilə məşhurdur. Təqdirəlayiq haldır ki, 
son illər rayonda meyvə istehsalı və satışı 

xeyli artıbdır. Buna səbəb isə, ilk növbədə 
rayonda ənənəvi meyvəçilikdən intensiv 
bağçılığa keçilməsi olubdur. 

Bu il Qusarın meyvə bağlarından 54 
min tondan çox məhsul toplanıb. Məhsu-
lun böyük hissəsi Bakıya, ölkəmizin digər 
şəhər və rayonlarına, qalan hissəsi isə 
Rusiya bazarlarına göndərilib. 

Son illər rayonda fındıqçılığın inkişafı-
na da maraq xeyli artıb. Rayonun Yuxa-
rı Zeyxur kəndi ərazisində “Manner AZ” 
MMC-nin nəzdində yeni müasir fındıq ba-
ğının salınması üçün 305 hektar ərazidə 
hazırlıq işləri görülüb, 220 hektar ərazidə 
fındıq tingləri əkilib.

Yeri gəlmişkən, “Aqrarco” MMC tərə-
findən 5000 tonluq soyuducu anbarın 
tikintisi başa çatdırılıb, “Grandgarden” 

MMC-nin nəzdində sutkada 2880 ədəd 
yeşik istehsalı gücünə malik 6 ədəd yeşik 
istehsalı makinası quraşdırılıb.

Rayonda dənli bitkilərin istehsalı və tə-
darükü də artır. Ötən il rayonda 15 min 120 
hektar buğda sahəsindən 49 min 745 ton, 
8 min 184 hektar arpa sahəsindən 26026,1 
ton məhsul toplanıb ki, bu, əvvəlki göstəri-
ciləri arxada qoyur. Rayonda kartof, tərəvəz 
istehsalı da artıbdır. Bundan başqa, burada 
ət-süd istehsalının yüksəlməsi üçün atılan 
addımlar da öz bəhrəsini veribdir.

Qusar Dövlət Aqrar İnkişaf Mərkəzinin 
aparıcı mütəxəssisi Xələf Babayev dedi ki, 
ötən payızda havaların şum üçün əlverişli 
keçməsi səbəbindən rayonda 20 min 330 
hektar sahədə payızlıq şum sürülmüş, 

1510 hektar sahədə səpin aparılmışdır. 
Qusar rayonu respublikada birincilər sı-
rasında payızlıq taxıl səpinini başa çatdır-
mışdır.

...Son illər Qusar şəhəri və rayonun 
kəndləri insanların gözü qarşısında abad-
laşır, gözəlləşir. Bu müsbət dəyişiklikləri 
görüb sevinməmək mümkün deyil. 

Qusar RİH başçısının müavini, sosi-
al-iqtisadi inkişafın təhlili və proqnozlaş-
dırılması şöbəsinin müdiri Zoya Eldarova 
bildirdi ki, “2019-2023-cü illərdə Azərbay-
can Respublikası regionlarının sosial-iq-
tisadi inkişafına dair 4-cü Dövlət Proqra-
mı”nda Qusar rayonunun sosial-iqtisadi 
inkişafı ilə bağlı nəzərdə tutulan tədbirlər 
ötən il ərzində uğurla həyata keçirilib. 

Sosial-iqtisadi inkişaf deyəndə çox şey 
nəzərdə tutulur. Fikrimizcə, ən çox diqqəti 
cəlb edən yollar olur. Qusarda, həqiqətən 
bu sahədə çox görülüb ki, bu həm yerli 
əhali, həm də qonaqların, xüsusilə də tu-
ristlərin diqqətindən yayınmır. 

Ötən il ərzində Bakı-Gəndob-Rusiya 
Federasiyası ilə dövlət sərhədi avtomobil 
yolunun Qusar rayonu ərazisindən keçən 
16 kilometrlik hissəsinin və 26 kilometrlik 
1-ci dərəcəli Samur-Şirvanlı-Xanoba avto-

mobil yolunun tikintisi davam etdirilib. 
Qusarda sahibkarlığın inkişafına da 

böyük dəstək verilir. Bu fikri sahibkarların 
çoxu təsdiq edirlər. 2022-ci ildə rayon üzrə 
onlarla hüquqi və yüzlərlə fiziki şəxs sa-
hibkarlıq fəaliyyəti ilə məşğul olmaq üçün 
vergi orqanlarında qeydiyyatdan keçibdir.

İqtisadiyyat Nazirliyinin Sahibkarlığın 
İnkişafı Fondu tərəfindən Qusar rayonun-
da fəaliyyət göstərən sahibkarlıq subyekt-
lərinə fərdi bizneslərini inkişaf etdirmək 
üçün 32 layihə üzrə 2 milyon 315 min 80 
manat məbləğində güzəştli kredit verilib. 

Qusar Dövlət  
Ləzgi Dram Teatrı

Yerli ziyalılar haqlı olaraq hesab edirlər 
ki, Qusar Dövlət Ləzgi Dram Teatrı tək-
cə adi mədəniyyət müəssisəsi deyil, bu 
rayonun mənəvi sərvətidir. Burada hələ 
1962-ci ildən Xalq teatrı fəaliyyət göstərib. 
1992-ci ildə isə bu yaradıcı kollektivə döv-
lət teatrı statusu verilib. Son illər teatrın 
səhnəsində Azərbaycan və ləzgi dillərində 
bir-birindən maraqlı tamaşalar qoyulub.

Qusar Dövlət Ləzgi Dram Teatrının 
direktoru Faiq Qardaşov bildirdi ki, hazır-
da teatrın səhnəsində Xalq şairi Nəriman 
Həsənzadənin igid əsgər və zabitlərimizin 
44 günlük şanlı savaşda əldə etdiyi parlaq 
qələbəyə həsr etdiyi “Qarabağ Azərbay-
candır, Qarabağnamə İlhamdır” əsəri bö-
yük uğurla oynanılır.

Yerli müəlliflərdən Asəf Mehmanın 
“Sədəf” komediyasına da maraq böyük-
dür. Mirzəli Rüstəmovun “Yeni zavmaq” 
komediyası da tamaşaçı rəğbəti qazanıb. 
Ötən ilin sonunda yerli teatrsevərlərə Ra-
fiq Rəhimlinin “Rəşadət” tamaşası təqdim 
edilib. Bu tamaşa da yaxşı qarşılanıb.

Faiq Qardaşov öz həyatı ilə bağlı qeyd 
etdi ki, bir vaxtlar dostları ona ərklə deyib-
lər ki, rayonda ilişib qalmasın, paytaxta 
gəlsin, burada o, teatr sahəsində daha bö-
yük uğur və şöhrət qazana bilər. Amma o, 
doğma Qusarda qalıb çalışmağa üstünlük 

verib və buna görə taleyindən zərrə qədər 
narazı deyil. 

- Artıq 47 ildir ki, bu sahədə əlimdən 
gələni edirəm. Məşhur gürcü müğənnisi 
Vaxtanq Kikabidze bir mahnısında oxudu-
ğu kimi, “Mənim illərim mənim sərvətimdir”. 

Faiq müəllim bu sözləri deyib ürəkdo-
lusu güldü və sonra Azərbaycan, ləzgi və 
rus dillərində həmin mahnıdan yenidən bir 
bənd oxudu. 

Faiq Qardaşov uzun illər birgə çalış-
dığı kollektivdən də ürəkdolusu söz açdı. 
Bildirdi ki, teatrda bir neçə nəsil istedadlı 
aktyorlar yetişiblər. Onlar doğma teatrın 
uğurları üçün əllərindən gələni ediblər və 
edirlər. O, istedadlı aktyorlardan Bağır Əh-
mədovun, Kəmalə Cəfərovanın, Lalə Qur-
banovanın və Rübabə Qasımovanın adla-
rını xüsusi qeyd etməyi özünə borc bildi. 

Yeri gəlmişkən, teatrın yaradıcı kollek-
tivi 2017-ci ildə Moskvada qastrol səfə-
rində olub. Rusiya paytaxtına dahi Üze-
yir Hacıbəylinin “Arşın mal alan” və Asəf 
Mehmanın “Sədəf” tamaşalarını aparıblar. 
Teatrın Rusiyanın Dərbənd şəhərindəki 
Süleyman Stalski adına Ləzgi teatrı ilə də 
sıx yaradıcılıq əlaqələri var. 

...Bir neçə kəlmə də rayonda turizmin 
inkişafı barədə söz açmağa ehtiyac duyu-
ram. Qusar bu gün ölkəmizin əsas turizm 
mərkəzlərindən birinə çevrilib. 

Görünən budur ki, Qusar rayonu bu 
gün səyahət həvəskarlarının, turistlərin ən 
çox xoşladıqları məkanlardandır. Qusar 
şəhəri Bakıdan 183 kilometrlik məsafədə-
dir. Şəhərin relyefi buraya gələn turistləri 
elə ilk baxışdan məftun edir. Mən hələ ra-
yonun füsunkar təbiəti barədə demirəm. 
Bura, həqiqətən başqa bir aləmdir! 

Qusarın təmiz və səliqəli küçələri, ət-
rafa xüsusi gözəllik verən mənzərələr, 
yaşıllıqlar göz oxşayır. Rayon mərkəzində 
böyük rus şairi Mixail Lermontovun adını 
daşıyan muzey fəaliyyət göstərir. Turistlər 
bu muzeyə böyük maraq göstərirlər. 

2011-ci ildə Qusar ərazisində bütün 
Qafqazda ən böyük turizm məkanlarından 
biri olan “Şahdağ” Qış-Yay Turizm Komp-
leksi istifadəyə verilib. Bununla da, ölkə-
mizdə yay turizmi ilə yanaşı, qış turizmi də 
sürətlə inkişaf etməyə başlayıb. 

P.S. Sonda Qusara budəfəki səfərim 
barədə daha nə demək olar? Sadəcə 
deyirəm: Salamat qal, əziz Qusar. Mən 
səndən ayrılıb yenidən paytaxta dö-
nürəm. Sən hər zaman dosta, qardaşa  
mərd və səxavətli, Vətənimizə naxələf 
çıxanlara qarşı isə sərt olmusan. Sən 
həqiqi dostsan, Qusarım! 

Məsaim ABDULLAYEV,
“Xalq qəzeti”

Bakı – Qusar – Bakı

Şahdağ vüqarlı 
insanların yurdu!


